
Апелляция инстанцияси судида					            Биринчи инстанция суди
маърузачи: судья - З.Камолов						            судьяси – С.Содиков


ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА СУДЛОВ 
ҲАЙЪАТИ АПЕЛЛЯЦИЯ ИНСТАНЦИЯСИНИНГ АЖРИМИ

2025 йил апрель ойининг 3 куни Тошкент шаҳар суди жиноят 
ишлари бўйича судлов ҳайъати апелляция инстанцияси ўз биносида, очиқ суд мажлисида, 
Раислик қилувчи судья: З.Камолов,
Ҳайъат судьялари: А.Икромов ва М.Тургуновалардан иборат таркибда, судья катта ёрдамчиси Қ.Қодирбергановнинг котиблигида, тарафлардан Тошкент шаҳар прокуратураси бўлим прокурори Ш.Шарипов, судланувчи И.Б.Н. ва унинг ҳимоячиси – адвокат Ш.Қаландарованинг иштирокида, жиноят ишлари бўйича Миробод туман судининг 2025 йил 24 январдаги ҳукмига асосан судланган
[bookmark: _GoBack]И.Б.Н. (И.Б.Н.), 1987 йил 15 август куни Тошкент шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, оилали, тўрт нафар фарзанди бор, вақтинча ишсиз, муқаддам судланган:
1. жиноят ишлари бўйича Чилонзор туман судининг 13.06.2007 йилдаги ҳукмига кўра, Ўзбекистон Республикаси ЖКнинг 266-моддаси 1-қисми билан иш ҳақининг 10 фоизини давлат даромади ҳисобига ушлаб қолган ҳолда 1 йил ахлоқ тузатиш ишлари жазоси тайинланган, жиноят ишлари бўйича Учтепа туман судининг 17.10.2007 йилдаги ажримига кўра, ўталмаган 1 йил ахлоқ тузатиш ишлари жазоси шу муддатга озодликдан маҳрум қилиш жазосига алмаштирилган, жазо тўлиқ ўталган, судланганлик ҳолати тугалланган,
2. жиноят ишлари бўйича Шайхонтоҳур туман судининг 17.07.2024 йилдаги ҳукмига кўра, Ўзбекистон Республикаси ЖКнинг 276-моддаси 1-қисми билан 
1 йил муддатга озодликдан маҳрум қилиш жазоси тайинланиб, жазони 28.05.2024 йилдан ўташ белгиланган, жиноят ишлари бўйича Бўка туман судининг 30.08.2024 йилдаги ажримига кўра, ЖКнинг 74-моддасига асосан ўталмаган 8 ой 28 кун жазоси шу муддатга иш ҳақининг 20 фоизини давлат даромади ҳисобига ушлаб қолган ҳолда ахлоқ тузатиш ишлари жазосига алмаштирилган, жазо ўталмаган, Тошкент шаҳар, Учтепа тумани, Қурувчи кўчаси, 77-уйда яшовчи, иш бўйича “қамоққа олиш” тарзидаги эҳтиёт чораси қўлланилиб, 2024 йил 28 сентябрдан буён қамоқда сақланаётганга 
нисбатан чиқарилган ҳукмга нисбатан судланувчи И.Б.Н. томонидан келтирилган апелляция шикоятига асосан 1-1002-2406/894-сонли жиноят ишини апелляция тартибида кўриб чиқиб, қуйидагиларни

А Н И Қ Л А Д И:

Жиноят ишлари бўйича Миробод туман судининг 2025 йил 
24 январдаги ҳукмига кўра, И.Б.Н. Ўзбекистон Республикаси ЖКнинг 276-моддаси 2-қисми “а,б” бандлари билан айбли деб топилиб, унга ЖКнинг 60, 61-моддалари тартибида тайинланган жазога жиноят ишлари бўйича Шайхонтоҳур туман судининг 17.07.2024 йилдаги ҳукми билан тайинланган жазонинг ўталмаган қисмини қисман қўшиш йўли билан И.Б.Н.га узил-кесил 3 (уч) йил 1 (бир) ой муддатга озодликдан маҳрум қилиш жазоси тайинланган.
Жазо қаттиқ тартибли колонияларда ўтаттирилиши, жазо муддати 2024 йил 28 сентябрдан бошлаб ҳисобланиши, Ўзбекистон Республикаси ЖКнинг 96-моддасига асосан И.Б.Н.га нисбатан жазони ўташ жоийда гиёҳвандлик (полинаркомания ва политаксикомания)га қарши мажбурий даволаниш чоралари қўлланилиши белгиланган.
Суднинг ҳукмига кўра, Миробод тумани ИИО ФМБ ЖҚБ ва ЖТСБ ППХ ходимлари томонидан “Қора дори” тадбири бўйича 2024 йил 
27 сентябрь куни соат 20.30 ларда Миробод тумани, Кичик Бешёғоч кўчасида шубҳа уйғотган давлат рақами 01 R 504 VB оқ рангли “Спарк” тўхтатилиб, бу автоуловни йўловчи олд ўриндиғида ўтирган И.Б.Н. икки нафар холислар иштирокида ёнида ноқонуний нарсалар бўлса ўз ихтиёри билан топшириши кераклиги сўраб, ёнини кўздан кечиришганида, И.Б.Н.ни ўнг оёғи пайпоғи ичида бир дона қора изолентага ўралган ичида оқ полиэтелин пакетга солинган оқ рангли ўткир хидли кристаллсимон модда борлиги аниқланиб, холислар иштирокида баённома орқали расмийлаштириб олинган.
Тошкент шаҳар ИИББ ЭКМнинг 28.09.2024 йилдаги 3817-сонли кимёвий хулосасига кўра, И.Б.Н.га тегишли оғзи маҳкамланган целофан пакетча ичидаги ўзига хос оқ рангли кристалл-кукунсимон ҳолдаги модда оғирлиги 0,45 граммни ташкил қилган синтетик модданинг таркибида (а-PVP) алфа-пирролидиновалерофенон моддаси мавжудлиги аниқланган.
Судланувчи И.Б.Н. апелляция шикоятида биринчи инстанция суди ҳукмидан норози эканлигини, суд мажлисида жазони манзил колонияларида ўтаттирилсин деб эълон қилинганлигини, бироқ суд ҳукмида қаттиқ тартибли колония белгиланганлигини, жазони қаттиқ тартибли колонияларда ўташдан норози эканлигини билдириб, оилада ягона боқувчи эканлигини, қарамоғида тўрт нафар фарзандлари борлигини инобатга олиб, оидлона ҳукм чиқаришни сўраган.
Апелляция инстанцияси иш бўйича судья З.Камоловнинг маърузасини, давлат айбловчиси Ш.Шариповнинг суд ҳукмини ўзгаришсиз қолдириб, шикоятни рад қилиш ҳақидаги хулосасини, судланувчи И.Б.Н. ва унинг адвокати Ш.Қаландарованинг шикоятни қаноатлантириб, енгиллик қўллаш ҳақидаги фикрларини тинглаб, шикоятдаги важларга тегишли баҳо бериб, жиноят иши ҳужжатларини тафтиш қилиб, қуйидагиларга асосан биринчи босқич суди ҳукмини ўзгаришсиз қолдириб, апелляция шикоятини қаноатлантирмасдан қолдиришни лозим топди.
Суд ҳақиқий ҳолатни аниқлашда Ўзбекистон Республикаси ЖПКнинг 22 ва 26-моддалари талабига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли 
хулосага келган.
Суд ҳукмида баён этилган хулосалар ҳақиқий иш ҳолатига 
мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.
Апелляция инстанцияси судида судланувчи И.Б.Н. қилмишидан пушаймонлиги, оилада ягона боқувчи эканлигини, 
ҳозирда гиёҳвандлик моддаларини истеъмол қилмаётганлигини инобатга олиб, енгиллик бериб, колония турини ўзгартиришни сўради.
Судлов ҳайъати И.Б.Н.нинг айби суд мажлисига ҳозир бўлмаган гувоҳ А.Жаксибаев, К.Хабибуллаев, М.Сулейманов, М.Мирсожитов, А.Махмудов, Б.Палтаев, Д.Султоновларнинг тергов даврида берган кўрсатувлари ўқиб эшиттирилганида судланувчи томонидан тасдиқланганлиги, шунингдек жиноят иши ҳужжатларидаги далилий ашёни олиб қўйиш ҳақида баённомалари (и.в. 6-7), Тошкент шаҳар ИИББ ЭКМнинг 28.09.2024 йилдаги 3817-сонли кимёвий экспертиза хулосаси (и.в. 26-27), нарсани ашёвий далил деб эътироф этиш қарори (и.в. 93), Тошкент шаҳар наркология марказининг 2024 йил 21 октябрдаги 2623-сонли далолатномаси ҳамда иш материалларида мавжуд бўлган бошқа объектив далиллар билан ўз тасдиғини топган 
деб ҳисоблайди.
Биринчи босқич суди томонидан судланувчи И.Б.Н.нинг ҳаракатларида гиёҳвандлик воситасини сотишда ифодаланган жиноят аломатлари мавжуд эмас деган тўхтамга келиб, унинг жиноий ҳаракатларини Ўзбекистн Республикаси ЖКнинг 273-моддаси 3-қисми “а” бандидан ЖКнинг 276-моддаси 2-қисми “а,б” бандлари, гиёҳвандлик моддаларини кўп миқдорда, ўтказиш мақсадини кўзламасдан, қонунга хилоф равишда эгаллаш, ташиш ва сақлаш, илгари гиёҳвандлик воситалари ёки психотроп моддалар билан қонунга хилоф равишда муомала қилишдан иборат жиноятни содир этган шахс томонидан содир этишда ифодаланган аломатларига тўғри қайта квалификация қилинган.
Биринчи босқич суди судланувчи И.Б.Н.га жазо тури ва миқдорини тайинлашда унинг шахсини, қилмишидан пушаймонлигини, оилавий шароитини, тўрт нафар фарзанди борлигини Ўзбекистон Республикаси ЖКнинг 55-моддасига мувофиқ жазони енгиллаштирувчи ҳолатлар деб, содир этилган жиноятнинг ижтимоий хавфлилик даражасини ЖКнинг 56-моддасига мувофиқ жазони оғирлаштирувчи ҳолат деб топиб, жазони бошқа енгиллаштирувчи ва оғирлаштирувчи ҳолатларни, гиёҳвандлик воситаси миқдорини инобатга олиб, унга нисбатан Ўзбекистон Республикаси ЖКнинг 276-моддаси 2-қисми 
“а,б” бандлари билан модда санкциясида назарда тутилган озодликдан маҳрум қилиш жазоси тайинлашни ҳамда мазкур жиноий ҳаракатни жиноят ишлари бўйича Шайхонтоҳур туман судининг 17.07.2024 йилдаги ҳукми билан тайинланган жазони ўташ даврида содир этилганлигини эътиборга олиб, ЖКнинг 60, 61-моддалари тартибида узил-кесил жазо тайинлашни ва ЖКнинг 50-моддасига асосан жазони қаттиқ тартибли колонияда ўтаттиришни белгилашни лозим топиб тўғри хулосага келган.
Юқоридагиларга асосан, судлов ҳайъати суд ҳукмини ўзгартириш ёки бекор қилишга асослар мавжуд эмаслиги сабабли, суд ҳукмини ўзгаришсиз қолдиришни ва келтирилган апелляция шикоятини қаноатлантирмасдан қолдиришни лозим топади.
Ўзбекистон Республикаси ЖПКнинг 49716, 49718, 49726, 49731-моддаларига амал қилиб, апелляция инстанцияси судлов ҳайъати

А Ж Р И М   Қ И Л А Д И:

Жиноят ишлари бўйича Миробод туман судининг 2025 йил 
24 январдаги И.Б.Н. (И.Б.Н.)га оид ҳукми ўзгаришсиз қолдирилсин.
И.Б.Н.нинг апелляция шикояти қаноатлантирилмасдан қолдирилсин.
Ажримдан норози тарафлар Ўзбекистон Республикаси ЖПКнинг 510-512-моддалари тартибида Тошкент шаҳар суди жиноят ишлари бўйича судлов ҳайъатига тафтиш тартибида шикоят ёки протест билдиришга ҳақлидирлар.


Раислик қилувчи 			имзо			      З.Камолов


Ҳайъат судьялари: 			имзо			      М.Тургунова


						имзо			      А.Икромов

